
En ocasións a Historia sae inesperadamente ao encontro dos pobos. Se aproveitan a oportunidade, os pobos escriben entón a súa historia con letras de ouro. Iso foi o que ocorreu un día coma hoxe de hai douscentos anos, cando os vigueses renderon ao exército napoleónico que dende había dous meses ocupaba a praza. O estalido da primavera iluminaba aquela mañá os rostros ledos dos veciños recentemente liberados. Co seu sacrificio deran os ánimos necesarios ao heroes que fixeron posible que Vigo fora a primeira poboación española que derrotara ás, até entón, invencibles tropas napoleónicas.

A vitoria facía exclamar ao grande escritor vigués decimonónico Teodosio Vesteiro Torres: “Vigo! 28 de marzo de 1809!... Un himno de xúbilo resoa nos ámbitos da península española, pregoando este nome e esta data como a máis alta gloria de Galicia”. 

Aquela fazaña entrou na historia da cidade co nome de Reconquista. A diferencia do resto de España, onde se denomina Reconquista ao levantamento que puxo fin, coa toma de Granada, a oito séculos de ocupación musulmá, e guerra da Independencia á que expulsa ás tropas napoleónicas, no contorno da ría de Vigo,o único feito de armas que merece o nome de Reconquista con maiúsculas é o que se festexa o 8 de marzo, é dicir, o que rememora a expulsión dos franceses das murallas da praza e a súa rendición nas dúas goletas inglesas ancoradas na baía, cuxos tripulantes foron testemuñas e actores naqueles episodios.

Tanto é así que deu nome e data á súa festa civil por antonomasia, fíxoa acredora de transformarse de vila en cidade – o ano próximo Vigo celebrará o seu bicentenario como tal--, e merecedora dos honrosos títulos de sempre leal, fiel e valorosa.

O cerco e toma da praza amurallada puxo a proba as virtudes e valores máis purificados dos vigueses, esas calidades  que teñen forxado a personalidade daquel pobo de pescadores, esquecido durante séculos nun extremo da Península, illado por terra dos grandes núcleos de decisión, pero que nun espazo de dous séculos deu o gran salto até converterse na cidade líder de Galicia e de todo o Noroeste peninsular.

E a primeira calidade dos vigueses é a capacidade de superación, de valerse por eles mesmos nas circunstancias adversas sen agardar axudas alleas. Se non lles empurran, só queren que non lles poñan obstáculos que lles impidan avanzar, como desgraciadamente touse en repetidas ocasións nos últimos séculos.

Describíao hai unha centuria o académico e escritor José Ortega Munilla, pai do filósofo Ortega e Gasset, quen, sen ser vigués, namorouse da cidade cando a coñeceu, como lles ocorre a tantos outros tan pronto asoman á ría. Deixou escrito este pensamento en 1909, outro 28 de marzo: “Vigo desenvólvese lonxe da protección oficial a pesar da inimiga de avesas e influentes cobizas. Para chegar a aquel grao de prosperidade que merece, só necesita un supremo esforzo dos seus fillos”.

O individualismo, tan criticado como un antivalor dos vigueses, ten aspectos positivos e frutifica, se vai acompañado do esforzo, cando entra en xogo o enxeño e se aplica á creatividade. Sendo o individualismo vigués unha verdade a medias, como outros tópicos, resulta evidente que a cidade non é froito dunha suma de individualidades senón a achega dun colectivo formado por xeracións, como é tamén que entre os froitos dese suposto individualismo sobresaen grandes emprendedores e benfeitores da cidade.

Nun contexto como o actual, cunha profunda crise económica que afecta a un mundo cada día máis globalizado, é un motivo de confianza saber que nas situacións de dificultade Vigo sempre reaccionou e sacou a relucir as súas mellores calidades.

Non é a primeira das crises ás que se enfronta. Nin a máis grave. Sufriunas peores porque entón estaba en xogo o seu modelo de cidade e o seu crecemento. Un momento clave, no que xogou o seu ser ou non ser, aconteceu a mediados do século XIX, cando a competitividade con outras cidades e outros portos ameazou con arrebatarlle o lazareto de San Simón como espazo de corentena dos buques de ultramar, o que tería depreciado a Vigo como porto transatlántico e impedido o seu desenvolvemento. Vigo sería agora outra vila máis da ría. Pero, como ocorreu na Reconquista, tamén gañou aquela batalla.

Describíao Vesteiro Torres, outro día como hoxe do arredado 1874: “Vigo non defraudou as esperanzas que nela se fundaron. Coa forza da xuventude, coa honradez do traballo, coa conciencia do seu poder, adiantou, creceu, e chegou a ser o emporio da grandeza de Galicia nos mares do Occidente”.

Aínda están frescos na memoria os graves envites socioeconómicos que tivo que afrontar hai unhas décadas: as reconversións de sectores tradicionais como os da conserva ou a construción naval; a perda de empresas que daban ocupación a miles de persoas, como Álvarez ou do téxtil... Vigo e os vigueses, coas calidades que lles caracterizan, souberon repoñerse.  Aínda con altibaixos, a cidade non deixou de crecer. E, ao igual que ocorreu na xesta da Reconquista, conseguiuno grazas á achega decisiva dos propios vigueses e a inestimable colaboración de xentes chagadas de fóra que acaban conquistadas pola cidade.

O atractivo especial de Vigo descríbeo maxistralmente un dos nosos grandes poetas, que  chegado de terras galegas do interior acabou tamén cativado da cidade. Celso Emilio Ferreiro definía a Vigo, hai medio século, como un “puro milagre”. E lembraba esta fábula para explicar a metáfora do título: “Antero de Quental, que tiña un aire de pirata normando e amaba o mar, navegou certa vez nun tres paus durante días e días, sen ruta nin derrota, á vontade do vento, até que unha mañá de domingo arribou co seu barco a unha baía marabillosa, da que brotaba, como unha flor unha cidade encantada, silenciosa, como adormecida no Señor, rosada baixo un ceo de perla. Quental para non romper a beatitude daquela visión, non quixo desembarcar nin saber nunca o nome da cidade milagrosa. Bastoulle con mirala e despois, cando, pasados os años, o seu corazón atormentado, -que ansiaba descansar “na mão de Deus, na sua mão direita”- pedía un pouco de quietude e de paz, recordaba sempre aquela cidade descoñecida, feita xa soño.

Quen coñeza esta historia e quen teña chagado aquí polos camiños do mar, non pode dubidar que a cidade que Antero ollou, soñándoa, non puido ser outra máis ca Vigo, milagre do mar, brotada como unha flor na súa beira.

A visión poética de Celso Emilio Ferreiro, que senten os vigueses e os forasteiros cando contemplan a cidade dende o medio da ría, non se debe perder nunca. Nela radica boa parte da súa esencia. Agora que non hai perigo de novas invasións, o obxectivo é conservala, como fixeron as xeracións anteriores, coa beleza que fixo vibrar aos poetas, a Antero, a Celso Emilio e a Martín Códax. Mantela como unha cidade sostible, por empregar un concepto moderno. Pero sen que perda o seu carácter de cidade traballadora e creativa, onde os oficios, a industria e o comercio segan sendo profesións nobres e valoradas.

Se hai douscentos anos a Historia saíu ao encontro dos vigueses personificada en soldados chegados dun país estranxeiro, hoxe o desafío radica en labrar un futuro próspero para as xeracións que nos sucedan. Os valores esenciais que fixeron posible aquela xesta, aínda vixentes, seguen sendo a mellor receita para afrontar os retos actuais. Por iso quizais chegou o momento de que todos os vigueses, os de nacemento e os de adopción, festexemos a Reconquista, máis ca como unha fazaña bélica, propia dunha circunstancia temporal imposible de extrapolar, como un recoñecemento ao que supuxo de transcendente aquela memorable xesta militar: o seu nacemento como cidade.

Porque a porta que Vigo debe derrubar agora non é a de Gamboa, senón a que entorpece o seu camiño cara á excelencia e a competitividade, e a arma que debe empuñar para o facer non é o machado de Cachamuñiña, senón o esforzo, a laboriosidade e o xenio creador consubstancial ás súas xentes. Porque agora, como entón, Vigo debe sumar vontades cos pobos da súa contorna e desterrar localismos estériles, debe superar vellas liortas e, unha vez máis, concentrarse en conquistar o futuro.

Por iso quizais chegou a hora de exhibir orgullosos a estima propia dun pobo que pode e debe presumir de ser non só a primeira cidade de Galicia, senón unha das urbes do Vello Continente que maior crecemento experimentou en todo o século XX. Porque douscentos anos despois, a Historia volve saír ao encontro dos vigueses. O reto do seu bicentenario como cidade non é derrotar a ningún exército invasor, senón saír fortalecida dunha crise económica sen precedentes na era moderna, e o obxectivo para conseguilo non é liderar a rexión máis próspera de todo o arco atlántico peninsular. Agora, como entón, seguro Vigo saberá aproveitar a oportunidade.

Por Vigo.

